
					Prawfddarllenwyd y dudalen hon


A Barac, ŵr 'pybyrwych,

Ar y gâd yn flaenor gwych.

"Barac," ebai Debora,

"Diorn hyf-ymgadarnha,

"Dos mewn parch ar arch yr Iôr,

"Bwynt diball, i ben Tabor,

"A dethol filwyr doethion,

"Ddeng mil o'r hil yr awr hon;

"Iôr hedd sy'n addo rhoddi — dy alon,

Hyll abwydon, i'th llaw heb oedi;

"Sisera, d’wysog suraidd,

"Hen ymffrostgar floeddgar flaidd,

"A Jabin a'i fyddin fawr,

"Groes anfwyn gawri swnfawr;

"Chwai eu naw can cerbyd haiarn

“Ddinystri, a sethri fel sarn."

Ebai Barac, "Mae'm bwriad,

"Yn awr, gwel, flaenori'r gâd

"Yn astud iawn, os doi di,

"Mam wiwfad, gyda myfi;

"Didwyll wrthyt y d'wedaf,

"Oni ddoi di, 'n ddiau nid âf.”

Yna Debora burwedd,

Mwyn iawn atebai mewn hedd,

"Rhwydd ddyfod, rhydd addefaf,

“Barac, yn ddinac a wnaf;

"Fy sel yn ddihefelydd

"Dros ffyddlon blant Sion sydd;

"Mawreddog yr ymroddaf,

"Gyda'r llu wynebu wnaf;

"Dy gyfnerth, paid ag ofni,

"Yn llaw Naf a fyddaf fi:

"Ond tebyg dylit wybod

"Na chei'n awr ryglyddfawr glod,

		 Golygwyd y dudalen hon ddiwethaf ar 23 Chwefror 2024, am 20:24.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

